
痘診心法要訣 

痘形并證治門上-發熱證治{升麻葛根湯} 

原文 

發熱升麻葛根湯，表邪痘疹兩得方，升麻葛根赤芍草，

隨證宜加法最良。無汗表實加麻薄，便秘腹痛裏大黃，形怯

氣弱參耆入，熱盛犀連荊蒡防。尿澀通滑車前子，驚搐荊防

鈎連羊，煩渴石膏麥冬粉，欬嗽前桔杏蘇桑。傷食腹熱查芽

枳，下利芩連嘔半薑，咽痛蒡梗身羌獨，頭痛荊穗芎芷羌。 

「升麻葛根湯」升麻、葛根、赤芍藥、生甘草 引用芫

荽，水煎服。 

 

註釋 

痘出發熱，當以升麻葛根湯為主，以其能發表邪透痘疹，兩得之良方也。必

然隨證加佐使之品，斯為盡善。 

  如身熱無汗者，此表實也，本方中加麻黃、薄荷。 

  如大小便秘，腹作痛者，此裏實也，本方中加大黃。 

  如形氣怯弱者，稟賦不足也，本方中加人參、黃耆。 

  熱盛者，內熱熾盛也，本方中加犀角、黃連、荊芥、牛蒡子、防風。 

  如小便短澀者，熱結膀胱也，本方中加木通、滑石、車前子。 

  如發驚搐者，肝心有熱也，本方中加荊芥、防風、鈎藤鈎、川黃連、羚羊

角。 

  如煩渴者，內熱盛也，本方中加石膏、麥冬、花粉。 

  如欬嗽喘急者，肺鬱風邪也，本方中加前胡、桔梗、杏仁、蘇葉、桑皮。 

  如傷食腹皮熱者，胃中停滯也，本方中加山查、麥芽、枳殼。 

  如下利者，腸胃熱滯也，本方中加黃連、黃芩。 



  如作嘔者，胸膈有痰飲也，本方中加半夏、生薑。 

  如咽痛者，火在上焦也，本方中加牛蒡子、苦桔梗。 

  如遍身痠疼者，外染風寒也，本方中加羌活、獨活。 

  如頭痛者，上冒風寒也，本方中加荊芥穗、川芎、白芷、羌活。 

  此治發熱之大略，又貴臨時詳察，融會貫通也。 

 


